
(La séance publique est ouverte à 14.01 heures.)

1. Ouverture de la séance publique

M. Fernand Etgen, Président | Ech maachen d’Sitzung 
op.
Huet d’Regierung eng Kommunikatioun ze maachen?
M. Claude Meisch, Ministre | Nee, Här President.

2. Ordre du jour

M. Fernand Etgen, Président | Et gëtt proposéiert, 
de Projet de loi 8142 op den Ordre du jour vun der 
Sëtzung vun e Freideg de Mëtten als leschte Punkt ze 
setzen. Et gëtt e Modell 1 fir dëse Projet proposéiert. 
Ass d’Chamber mat dëser Ännerung vum Ordre du 
jour averstan?
(Assentiment)
Dann ass et esou decidéiert.
D’Sëtzung vun …
(Interruption)
Den Här Marc Goergen.
M. Marc Goergen (Piraten) | Also mir sinn net mam 
Changement averstan. Merci.
M. Fernand Etgen, Président | Ma dann huele mer 
Kenntnis dovunner.

3. 8063 – Projet de loi portant fixation des 
conditions de travail et de rémunération 
du personnel enseignant de l’enseigne- 
ment musical dans le secteur communal

D’Sëtzung vun haut de Mëtte fänke mer u mam Projet 
de loi 8063 iwwert d’Aarbechtskonditiounen an d’Re-
muneratioun vum Museksléierpersonal. D’Riedezäit 
ass nom Basismodell festgeluecht an d’Wuert huet 
elo d’Madamm Rapportrice vun dësem Pojet de loi, 
déi honorabel Madamm Simone Asselborn-Bintz.
Elo hat ech gefaart, déi wier nach net hei.
Mme Simone Asselborn-Bintz (LSAP), rapportrice | 
Ech si scho prett.
M. Fernand Etgen, Président | Madamm Asselborn-
Bintz, Dir hutt d’Wuert.
Rapport de la Commission des Affaires intérieures et 
de l’Égalité entre les femmes et les hommes
Mme Simone Asselborn-Bintz (LSAP), rapportrice | 
Merci, Här President. Madamm Ministesch, déi Häre 
Minister, léif Kolleeginnen a Kolleegen, de Projet 
de loi 8063 huet zum Zil, d’Aarbechtskonditiounen, 
d’Congéen an d’Paie vun de Beamten, Employéen a 
Salariéë festzeleeën, déi fir eng Gemeng oder fir e Ge-
mengesyndikat am Beräich vum Enseignement musi-
cal schaffen.
Dëse Projet muss een an de Kontext setze vum Gesetz 
iwwert de Museksunterrecht am Gemengesecteur, dat 
mer jo am Abrëll d’lescht Joer gestëmmt hunn. Mir 
hunn deemools och laang an ausféierlech doriwwer 
geschwat, wéi wichteg d’Musek fir d’Entwécklung vun 
de Kanner an awer och fir d’Wuelbefanne vun den 
Erwuessenen a fir de sozialen Zesummenhalt ass, an 
dofir géif ech elo och net méi nach eemol dorop agoen.
Mir hunn eng Reform gemaach, déi zum Zil huet, all 
Kand an och all Erwuessenen Accès zum Museksun-
terrecht ze bidden, onofhängeg vu senger finanzieller 
Situatioun. Gläichzäiteg gouf eng Harmoniséierung 
vum Museksunterrecht an de Gemengen ugestrieft. 
Dat Gesetz enthält elo ënner anerem Dispositiounen 

zur Formatioun an de Karriäre vum Personal an de 
lokalen a regionale Museksschoulen an och an den 
nationale Conservatoiren, déi do schaffen.
Et war jo am initiale Gesetzesprojet virgesinn, d’Aar-
bechtskonditiounen an d’Remuneratioun vum Perso-
nal iwwer e Règlement grand-ducal ze bestëmmen. 
De Staatsrot hat op deem Punkt awer eng Opposition 
formelle gemaach, well dat net konform zu eiser Ver-
fassung ass. An och no der Reform vun der Verfas-
sung ass et nach ëmmer sou, dass aarbechtsrechtlech 
Froe prinzipiell iwwer Gesetz gereegelt musse ginn. 
An doriwwer eraus mussen och all Ausgabe vum 
Staat, déi iwwer méi wéi een Exercice budgétaire 
ginn, iwwer e Gesetz festgeluecht ginn.
D’Kommissioun huet deemools dofir decidéiert, 
dëse Volet aus dem Projet de loi 7907 erauszehuelen 
an den Inneministère huet dunn de Remarke vum 
Staatsrot Rechnung gedroen an am August d’lescht 
Joer en entspriechende Gesetzesprojet deposéiert. 
Dat ass den Text, iwwert dee mer dann haut an enger 
liicht amendéierter Form ofstëmmen.
D’Museksgesetz gesäit jo dräi verschidde Regimmer 
vir. Dat wier zum engen de Fonctionnairesstatutt am 
Fall vun den Direkteren, den Adjointë vun den Direk-
teren, also de Sousdirekteren, an de Professere vun 
de Conservatoiren. D’Personal vun de regionalen a lo-
kale Museksschoule schafft normalerweis am Statutt 
vum Gemengenemployé, ausser d’Chargé-de-cours
en, déi dann als Salarié agestallt ginn.
Am Groussen a Ganzen iwwerhëlt de Projet de loi 
d’Bestëmmungen zu den Aarbechtskonditiounen an 
der Remuneratioun aus de besteeënde Reglementer 
fir d’Gemengebeamten a Gemengenemployéen. Do-
riwwer eraus leet en och d’Tâche vum Enseignant fest 
a reegelt d’Congéen.
Eng wichteg Ännerung ass awer d’Revalorisatioun 
vun de Karriäre vun den Enseignanten. 2017 gouf et 
jo eng Reform, bei där d’Situatioun vum Gemenge-
personal ugeglach ginn ass un d’Fonction publique 
beim Staat. Ee vun den Elementer vun der Reform 
war d’Unerkennung vu bestëmmten Unisdiplomer an 
eng entspriechend Revalorisatioun vun de Karriären, 
déi dem Ausbildungsniveau vum Personal Rechnung 
gedroen huet.
D’Remuneratioun vun de Gemengenemployéen an de 
Chargés de cours am Enseignement muscial gouf awer 
bis elo iwwer verschidde Règlements grand-ducaux 
bestëmmt. Dobäi waren d’Museksenseignanten u sech 
méi schlecht gestallt wéi d’Gemengebeamten an den 
administrativen an an den technesche Servicer, déi u 
sech dee selwecht Ausbildungsgrad hunn. D’Regie-
rung hat dunn awer de 15. Juli 2021 en Accord ënner-
schriwwe mat de Gewerkschaften a mam Syvicol, fir 
dës Ongläichbehandlungen ofzeschafen.
De Projet de loi setzt dann elo dësen Accord mat der 
Revaloriséierung vun de Karriäre vun de Museksen-
seignanten ëm, an dat wäert och réckwierkend op 
den 1. Januar vun dësem Joer gëllen. An ech kennen 
do eng ganz Partie vu Museksenseignanten, déi 
doriwwer méi wéi glécklech sinn. Erlaabt mer dës 
kleng Remark, well ech mengen, et sinn der och e 
puer hei uewen, déi ganz frou doriwwer sinn.
De Staatsrot huet dëse Projet de loi de 4. Juli dëst Joer 
eng éischte Kéier aviséiert. Hien huet dann doran och 
eng Inkoherenz bei der Beschreiwung vun der Tâche 
vum Enseignant festgestallt. Eng Opposition formelle 
gouf et och, well am initialen Text war virgesinn, 
dass och Leit, déi virun allem administrativ Aufgaben 
hunn, wéi d’Direkteren oder d’Chargés de direction, 
Schoulvakanzen hätten. De Staatsrot hat sech aus-
serdeem géint eng Dispositioun ausgeschwat, déi 
d’Wunnen an der Déngschtwunneng betrëfft an déi 

hei am Kontext vum Museksunterrecht u sech kee 
Sënn gemaach huet. D’Regierung huet dëse Remarke 
vum Staatsrot Rechnung gedroen an den 11. Juli ent-
spriechend och Amendementer eraginn.
A sengem Avis complémentaire vum 14. Juli huet de 
Staatsrot du seng Opposition formelle opgehuewen a 
just nach e puer legistesch Remarke gemaach.
Weider Avise koume vun der Chambre des Fonction-
naires et Employés publics a vum Syvicol. Allebéid hu 
si de Projet de loi grondsätzlech gelueft a begréisst. 
Si maachen awer opmierksam op Inkoherenze bei 
der Beschreiwung vun der Tâche vun de Museksen-
seignanten a si fuerderen, dass fir d’Chargés de cours 
d’Konditioun och ewechfält, dass si EU-Bierger musse 
sinn. An d’Staatsbeamtegewerkschaft mécht ausser-
deem nach eng Remark zu de Formatiounsbedin-
gunge beim Reclassement.
De Syvicol huet a sengem Avis nach bedauert, dass et 
keng Informatiounen zum Impakt vum Projet de loi op 
d’Gemengefinanze gëtt. Hien erënnert u seng Fuer-
derung, dass generell bei all Gesetz oder Reglement, 
déi de Gemengesecteur betreffen, eng Fiche misst 
bäileien, déi de finanziellen Impakt an de Gemengen 
aschätzt.
D’Interieurskommissioun krut de Projet de loi leschte 
Freide presentéiert a konnt bei der selwechter Geleeën-
heet och d’Avise vum Staatsrot an d’Regierungsamen-
dementer analyséieren. An där Reunioun sinn ech dann 
och zur Rapportrice genannt ginn. An dëse Méinden, 
an dëser Woch, ass d’Kommissioun nach eemol zesum-
mekomm an huet de Rapport och ugeholl.
Domat wär ech u sech um Enn vu mengem mëndleche 
Rapport ukomm. De Rescht kënnt Der natierlech selbst-
verständlech och am schrëftleche Rapport noliesen. An 
ech wäert natierlech och selbstverständlech den Accord 
vu menger Fraktioun ganz gären zu dësem Projet de loi 
ginn.
Ech wéilt awer och als Ofschloss nach, well ech men
gen, et ass déi lescht Ried fir d’Interieurskommis
sioun an dëser Sessioun, der Ministesch an awer och 
dem Kommissiounspresident Dan Biancalana Merci 
soen – hien huet déi Kommissioun ganz gutt geleet, 
fir mäi Gefill emol, ech war ganz frou –, an och dem … 
Ech mengen, déi aner waren och net sou onzefridde 
mat em, kommt, ech soen elo mol, ech schwätze mol 
vir. Mee och eisem Sekretär, dem Philippe Neven, an 
och eiser Sekretärin vun der Fraktioun, dem Brigitte 
Chillon, en décke Merci fir hir Aarbecht, déi si déi ganz 
Jore gemaach hunn. An Iech alleguerten och merci fir 
eng gutt Zesummenaarbecht.
An elo soen ech Iech Merci fir d’Nolauschteren.
Plusieurs voix | Très bien!
M. Fernand Etgen, Président | An ech soen der Ma-
damm Rapportrice, der Madamm Simone Asselborn-
Bintz, Merci fir de Rapport a ginn d’Wuert un den 
éischten ageschriwwene Riedner, den honorabelen 
Här Emile Eicher.
Plusieurs voix | O!
Discussion générale
M. Emile Eicher (CSV) | Merci, Här President.
(Interruptions et hilarité)
Mme Nancy Arendt épouse Kemp (CSV) | Dat ass 
däi Charme, Mulles!
M. Emile Eicher (CSV) | Léif Kolleeginnen a Kollee-
gen, virop wëll ech der Madamm Simone Asselborn-
Bintz e ganz grousse Merci soe fir de schrëftlechen a 
mëndleche Rapport, e war ganz detailléiert an huet 
och quasi all Remark ëmfaasst.

D’CSV begréisst selbstverständlech, datt dëse Projet de 
loi geschaf gëtt, wou d’Aarbechtskonditiounen, d’Re-
muneratioun, d’Karriären an dem Enseignement musi-
cal am Gemengesecteur fir sämtlech Mataarbechter an 
och Mataarbechterinnen ëmfaasst ginn.
Soumat erfëlle mir och dem Conseil d’État seng Op
fuerderung, dës Mesür net, wéi fir d’éischt virgesinn, 
an engem Règlement grand-ducal am Kader vun dem 
Museksschoulgesetz vum 27. Mee 2022 festzeleeën, 
mee esou wéi eis Constitutioun et da virgesäit, en 
eegent Gesetz ze schafen. Dat och, well d’Charge bud-
getaire sech jo och iwwer Joren erauszitt.
Ze betounen ass, datt dëse Projet de loi eng sub-
stanziell Revalorisatioun vun de Karriäre vun den 
Enseignantë mat sech zitt, déi am Statutt vun engem 
Employé communal oder als Salarié beschäftegt sinn. 
An dëst zu Recht, well d’Karriäre vun de Chargés de 
cours wierklech net besonnesch interessant waren.
Zesumme mat der CGFP a mat der ACEN souwéi och 
mam Syvicol ass dësen Text ausgeschafft ginn. Do wëll 
ech och alle Bedeelegten – a besonnesch wëll ech awer 
e puer Leit eraushuelen, dat sinn den Här Jean-Lou 
Hildgen vum Ministère de l’Intérieur an och den Här 
Gilles Lacour vum Ministère de l’Éducation nationa- 
le – e ganz grousse Merci fir hir gutt Zesummenaar
becht soen.
A wéi och schonn ugedeit, wat d’Madamm Asselborn 
scho gesot huet, bleift mir awer eng kleng Wermuts-
drëps iwwreg, well de Syvicol jo a sengem Avis drop 
higewisen huet, datt an deem Projet de loi keng Eva-
luation financière fir d’Gemengen dran ass. Bei dësem 
jo awer wichtege Gesetz, dat d’Gemengen direkt be-
trëfft, well si jo e groussen Deel vun der Finanzéierung 
droen, wär dat net vu Muttwëll gewiescht. An an deem 
Sënn wënschen ech mer eng besser Transparenz an 
ech schléisse mech dann och dem Wonsch vun de Kol-
leegen aus de Gemengen un, datt an allen nächste Ge-
setzer, déi d’Gemenge betreffen, eng Fiche financière 
derbäi ass. Dat géif wierklech zu enger besserer Trans-
parenz, mee awer och zu enger besserer Planifikatioun 
vun eise Finanzen à long terme féieren.
Plusieurs voix | Très bien!
M. Emile Eicher (CSV) | Anere Fuerderunge vum 
Syvicol, wéi d’Zouloossen ënner klore Virgabe vun 
Auslänner bei der Astellung am Enseignement musi
cal, sinn antëschent Rechnung gedroe ginn, an dat 
begréisse mir als CSV.
Dir Dammen an Dir Hären, wéi schonn am Ufank 
ugekënnegt, gëtt d’CSV hiren Accord zu dësem Projet 
de loi, fir domadder enger laanger Fuerderung vun 
eisen Enseignanten an de Museksschoulen aus dem 
Gemengesecteur nozekommen. Si hunn et verdéngt 
an ech wëll och heimadder mäi ganz opriichtegen a 
grousse Merci fir hir wäertvoll Aarbecht ausdrécken.
An Iech soen ech Merci fir d’Nolauschteren a schléisse 
mech awer och nach de Wierder vun der Madamm 
Simone Asselborn un, soen eisem President aus der 
Interieurskommissioun och e grousse Merci fir déi 
flott Zesummenaarbecht an och all de Kolleegen, déi 
derbäi war, a soen Iech dann alleguer nach eng Kéier 
Merci fir d’Nolauschteren.
Plusieurs voix | Très bien!
M. Fernand Etgen, Président | Merci villmools, Här 
Eicher. An dann ass et um honorabelen Här Claude 
Lamberty. Här Lamberty, Dir hutt d’Wuert.
M. Claude Lamberty (DP) | Merci, Här President. 
Wa mer scho bei de Mercie sinn, da fänken ech do-
madder un, da vergiess ech et herno net. Also ech 
schléisse mech dann natierlech deene Mercien un, 
dem President vun der Kommissioun, awer och 

ganz besonnesch hei der Rapportrice, dem Simone 
Asselborn-Bintz, fir hire mëndlechen an och schrëft
leche Rapport.
Mam Vott vum Projet de loi 8063 haut maache mer 
e weidere Schrëtt no vir. Mer schafe Kloerheet, wat 
d’Aarbechtskonditiounen an d’Remuneratioun vum 
Personal, dat an de Museksschoulen am kommunale 
Secteur involvéiert ass, ubelaangt. An dat ass och gutt 
esou.
Am Zesummenhang mat dësem Projet de loi ass 
et eis als DP wichteg ze betounen, dass iwwert déi 
lescht Joren eng Rei Mesüren ausgeschafft goufen, 
fir d’Qualitéit an d’Accessibilitéit vum Museksunter-
recht allgemeng ze verbesseren, de Stellewäert vun 
der Musek awer och ze stäerken an d’Zesummenaar-
becht tëscht de Museksschoulen, de Bildungs- an och 
Kannerbetreiungsstrukturen ze vereinfachen.
An deem Kontext wéilt ech op dëser Plaz nach eng 
Kéier op d’Gesetz iwwert den Enseignement musical 
ze schwätze kommen, wat mer d’lescht Joer am Abrëll 
gestëmmt hunn a wat zanter dem 1. September a 
Kraaft ass. E Gesetz, wat mat den Dispositiounen, déi 
mer haut stëmmen, ganz enk verzaant ass. Jo, de Ka-
der vun dësem Projet de loi fënnt sech am neie Ge-
setz vum Enseignement musical erëm. Den Accès zum 
Museksunterrecht zu Lëtzebuerg gouf jo mam Gesetz 
iwwert den Enseignement musical, kommt, mir nen-
nen et „vereinfacht“. An dat ass och gutt esou.
Säit dem September gëllt eng Gratuitéit vun engem 
ganz groussen Deel vun de Musekscoursë fir Kanner 
a Jugendlecher bis 18 Joer. Als Demokratesch Partei 
war et eis wichteg, dass all Kand an all Jugendlechen 
d’Méiglechkeet huet, wann e Musek oder Danz oder 
Sange wëll maachen, dass en dat dann och ka maa-
chen. Net ze vergiessen och, dass eng komplett iw-
werschaffte Finanzéierung vum Staat un d’Gemenge 
betreffend de Museksunterrecht stattfonnt huet.
An des Weidere gouf och mam Vott vum neie Gesetz 
iwwert den Enseignement musical d’Reform vun den 
Enseignantskarriären agelaut. Et war wichteg, dass 
déi nei Karriären definéiert respektiv och Dispositions 
transitoires agefouert goufen, soudass all Enseignant 
valoriséiert ass.
Här President, et war mer wichteg, dës kuerz Explika-
tiounen nach eemol op dëser Plaz ze soen, well d’Ge-
setz iwwert den Enseignement musical an den haitege 
Projet de loi ganz enk matenee verbonne sinn. Anescht 
gesot, d’lescht Joer hu mer en éischte Schrëtt gemaach, 
fir de Museksunterrecht nach méi attraktiv ze maa-
chen, haut maache mer mam Vott vun dësem Projet de 
loi e weidere Schrëtt. Mer schafe Kloerheet, wat d’Aar-
bechtskonditiounen an d’Remuneratioun vum Léier-
personal ugeet, et ginn Ongerechtegkeete fir ronn 800 
Enseignanten aus der Welt geschaf.
An deem Sënn ginn ech den Accord vun der DP-Frak-
tioun a soen Iech all Merci fir d’Nolauschteren.
Plusieurs voix | Très bien!
M. Fernand Etgen, Président | Merci villmools, Här 
Lamberty. An da wier et un der Madamm Jessie Thill.
Mme Jessie Thill (déi gréng) | Merci, Här President. 
Och als Gréng soe mer natierlech der Madamm 
Simone Asselborn-Bintz villmools Merci fir hire gudde 
schrëftlechen a mëndleche Rapport.
Mir begréisse ganz kloer, datt d’Karriären an dem Mu-
sekssecteur an de Gemengen ugepasst ginn. D’Gratui-
téit vun de Musekscoursen ass elo natierlech wierklech 
eppes, wat immens flott ass. Et gesäit een, dass ëmmer 
méi Kanner sech och an d’Musekscoursen aschreiwen. 
Dir gesitt dat bestëmmt och an anere Gemengen. 
Am Uelzechtdall si mer bal Affer vum Succès vun där 

ganzer Campagne. Et ass wierklech esou, dass de ëm-
mer méi Kanner hues, déi sech aschreiwen.
Mee do wollt ech mech awer och uschléissen dem 
Avis vum Syvicol an deem, wat den Emile Eicher ge-
sot huet, dass et effektiv awer interessant wier, och a 
sou engem Fall wéi deem hei, deen awer d’Gemenge
finanze grouss impaktéiert, Fiche-financièren ze hunn 
och fir d’Gemengen, dass se kënne besser laangfris-
teg plangen, wou se landen.
An dann zum Schluss: Ech ginn natierlech och den Ac-
cord fir déi gréng Fraktioun, ouni ze vergiessen, dem 
Dan Biancalana e grousse Merci ze soe fir d’Féierung 
vun der Interieurs- a Chancëgläichheetskommis
sioun. Voilà, merci.
M. Fernand Etgen, Président | Merci, Madamm Thill. 
An dann ass et um honorabelen Här Jeff Engelen.
M. Jeff Engelen (ADR) | Merci, Här President. Fir unze
fänken en häerzleche Merci der Madamm Asselborn-
Bintz fir hire mëndlechen a schrëftleche Rapport. A wa 
mer scho bei de Mercie sinn, da wëll ech och dem Här 
Dan Biancalana Merci soe fir d’Presidence déi fënnef 
Joer elo an dëser Kommissioun.
Ech wëll awer net ofschléissen … – den Accord gi mer 
zu dësem Gesetz –, ech wëll awer zwou Doleancen, 
wann ech sou dierf soen, mat op de Wee ginn. En-
gersäits ass d’Gefor ginn duerch dëst Gesetz, datt déi 
kleng Museksschoule riskéieren, den zweete Präis ze 
kréien. Ech mengen, do musse mer kucken, dann dat 
néidegt Fangerspëtzegefill ze hunn, datt och déi kleng 
Museksschoule genuch Personal an och qualifizéiert 
Personal behalen, fir deem Rechnung ze droen, well do 
kéint emol eng Gefor opkommen.
An dat anert ass, well et jo elo am Secteur communal 
ass, da misst jo och d’Astellungsprozedur an déi Rich-
tung goen. An et wier eise Wonsch, och op déi Dräi-
sproochegkeet opzepassen, besonnesch bei Kanner. 
Deemno wat fir eng Sprooch datt se hunn, wier et awer 
gutt, wa se an där Sprooch ënnerriicht ginn, wou se 
doheem sinn.
An ech mengen, an deem Sënn ginn ech den Accord 
vun der ADR zu dësem Gesetz. Ech soen Iech Merci.
M. Fernand Etgen, Président | Merci, Här Engelen. An 
dann ass et un der Madamm Myriam Cecchetti.
Mme Myriam Cecchetti (déi Lénk) | Jo, merci, Här 
President. Als Alleréischt der Rapportrice emol e grous-
se Merci fir hire gudde mëndlechen a schrëftleche Rap-
port.
Dëse Projet de loi reglementéiert endlech d’Aarbechts-
modalitéite vun all deene Leit, déi am educative musi-
kalesche Beräich schaffen. Dëst war och batter néideg 
a mir begréissen et, dass mir et fäerdegbruecht hunn, 
dëse Projet de loi nach virum Enn vun der Legislatur-
period ze stëmmen, wat net sou evident ass, wann ee 
kuckt, wat fir eng Aarbecht mer hunn a wéi vill Geset-
zesprojete mer awer net kënne stëmmen, well mir et 
einfach net méi packen a well och de Staatsrot et net 
méi packt, wéi zum Beispill d’Dispositioune vum Congé 
politique am Gemengeberäich. Wann ee weess, wéi 
d’Charge de travail vun deenen eenzele Schäffen, 
Schäffinnen, Buergermeeschteren, Buergermeesch
teschen an awer och Conseiller, Conseillèren an 
d’Luucht gaangen ass, wier dat och batter néideg 
gewiescht, datt mer dat hätte kënne regléieren. Mee 
ech weess, et louch net un Iech, et ass net sou ein-
fach, mee et wier gutt, wann dat, soubal déi nei Re-
gierung steet, awer ganz séier an Ugrëff géif geholl 
ginn. Dofir Klammer op, Klammer zou. Mee heifir op 
alle Fall: Vun de Leit, déi all an dësem Beräich schaf-
fen an der Museksschoul, héchstwarscheinlech e 
ganz, ganz grousse Merci.

Här President, dëse Projet de loi reegelt, sou wéi et 
och vun der Constitutioun eebe virgesinn ass, de 
ganze Volet Remuneratioun, wat d’Enseignantë vun 
de Museksschoulen ugeet. Virdru si se jo einfach vun 
engem Règlement grand-ducal gereegelt ginn, se 
sinn also komplett laanscht d’Chamber gaangen, an 
dat ass mat deem heien elo net méi de Fall.
De Syvicol wéi och déi concernéiert Enseignanten hu 
sech grosso modo averstane gewise mat dësem Ge-
setz, well elo d’Enseignanten aus de Museksschoule 
gläichgestallt sinn, wat d’Konditiounen an d’Remune-
ratiounen ugeet, mat de Salariéë respektiv den Em
ployéë respektiv de Fonctionnairen op de Gemengen. 
Dëst revaloriséiert och déi ganz Branche, wat immens 
wichteg ass, well et ass e ganz wichtege Volet, wa 
Kanner kënnen a Museksschoule goen a wa se deem 
kënnen nogoen, an och déi Gratuitéit ass ganz, ganz 
wichteg.
D’Rapportrice ass, mengen ech, am Detail op all déi 
verschidde Modalitéiten agaangen, soudass ech 
dat net méi brauch ze maachen. Meng Virriedner a 
Virriednerinne sinn och nach op déi eng oder aner 
Punkten agaang, ech brauch nach just op dëser Plaz 
den Accord vun der Lénker ze ginn a soen Iech Merci 
fir d’Nolauschteren.
M. Fernand Etgen, Président | Merci, Madamm 
Cecchetti. An de leschten ageschriwwene Riedner ass 
den honorabelen Här Marc Goergen.
M. Marc Goergen (Piraten) | Merci, Här President. 
Merci dem Simone Asselborn-Bintz fir de gudde 
schrëftlechen a mëndleche Rapport a merci dem Dan 
Biancalana fir déi flott fënnef Joer an der Kommis
sioun.
D’Museksschoulen hunn – mir hunn eng grouss Mu
seksschoul zu Péiteng – am Moment éischter de 
Problem, dass een net genuch Leit fënnt, déi wëllen 
dohinner schaffe goen, well mir hunn, eeben och 
duerch de gratis Musekunterrecht, eng héich De-
mande. Ech muss dozou awer och soen: Mir hunn awer 
och doduerjer méi Kanner, déi op eemol einfach am 
Laf vum Joer ophalen, wéi virdrun, well et eebe gratis 
ass.
Dat ass e bëssen den Nodeel dobäi. Mir stinn awer 
ganz kloer hannert dem gratis Musekunterrecht. 
Mee et ass net ëmmer einfach, fir genuch Personal 
ze fannen, fir iwwerhaapt der Demande nach noze-
kommen. Dat hu mer elo als Gemengerot méi oft 
gemierkt, an ech hoffen, mat dësem Projet, dass och 
do d’Attraktivitéit elo wäert steigen an dass dann och 
méi Leit sech wäerten an Zukunft fir d’Museksschoul 
mellen. Well bekanntlech ass dat, d’Kultur, awer mat 
déi Sprooch, déi jiddereen, a grad d’Musek, weltwäit 
versteet, an dat, wat och zur Integratioun an zum Ze-
summenhalt an eisem Land féiert.
Merci.
M. Fernand Etgen, Président | Merci villmools, Här 
Goergen.
D’Regierung huet d’Wuert. D’Madamm Inneminis-
tesch Taina Bofferding.
Prises de position du Gouvernement
Mme Taina Bofferding, Ministre de l’Intérieur | Nun, 
Här President, fir d’éischt emol och e grousse Merci 
un d’Rapportrice an och alleguerten d’Virriedner, déi 
schonn op déi weesentlech Punkten agaange sinn, 
soudatt ech dat net muss maachen.
Ech wëll just, well och den Educatiounsminister hei 
ass, nach eng Kéier drun erënneren, dass mer jo am 
Juli 2021 eeben zesumme mat der Educatioun, awer 
och mam Syvicol d’Reform vum Enseignement musi-
cal virgestallt haten. An ech si frou, dass haut dann 

endlech och de leschten Deel kann dee Moment ge-
stëmmt ginn an dass mer eeben derfir suergen, dass 
déi Jonk e qualitativ héichwäertege Museksunter-
recht offréiert kréien.
Als Inneministesch sinn ech jo bei dëser Reform 
involvéiert, alles wat elo d’Fro ronderëm d’Revalo-
risatioun vun de Karriäre betrëfft, a fir mech ass et 
hei ganz essentiell, dass mer den Accord mat de Ge-
werkschaften, mat der FGFC an och der ACEN, déi och 
schonn hei begréisst gi sinn …, dass mer eis eeben 
hei konnten op en Accord eenegen. En Accord, deen, 
wéi gesot, eng Opwäertung vun de Karriäre mat sech 
bréngt. A mir war et eebe wichteg, eis war et wichteg, 
dass mer dat eeben och mat de Concernéierten ze-
summe kucken, wéi déi Opwäertung da schlussend-
lech sollt ausgesinn.
An engem gutt fonctionéierende Sozialdialog kom-
men alleguerten d’Partner zesumme mat hiren een-
zele Revendicatiounen – mir diskutéieren heiansdo 
och mol bësse méi kontrovers – an da verhandelt 
een an da gëtt ee sech herno eeben eens an engem 
Accord, en Ofkommes, wat da vun all de Säite gedroe 
gëtt. Dat ass – an dofir soen ech dat och ganz be-
wosst –, dat ass sou eis Lëtzebuerger Spezialitéit, dat 
ass eisen Erfollegsmodell nach ëmmer gewiescht an 
dat bleift en och, fir eebe grad sou wichteg Reforme 
kënnen unzegoen. An et ass och fir mech e ganz wich-
tegen Aspekt, alles, wat de Gemengesecteur betrëfft, 
dee jo sou villfälteg ass, fir eeben hei ëmmer kënnen 
zesummen, oder wéi mir et soen am Interieur, mat-
eneen un deene Reformen ze schaffen.
D’Gesetz suergt elo derfir, dass déi aktuell Chargé-de-
coursen no hirem Diplom bezuelt ginn. Éischtens ass 
et wichteg, dass eeben déi Ongerechtegkeet net méi 
besteet, dass mer keng Ongerechtegkeetsdifferenz 
tëschent den eenzele Karriären am Gemengesecteur 
hunn, an – an dat ass, mengen ech, och scho vun e 
puer Virriedner ugedeit ginn – et ass wichteg, dass 
mer eeben derfir suergen, dass de Beruff weiderhin 
attraktiv bleift a virun allem dass mer genuch quali-
fizéiert, gerecht bezuelt a virun allem och motivéiert 
Personal, wat gären den Unterrecht hält, gären de 
Museksunterrecht hält, rekrutéieren.
Ee Punkt wëll ech nach ervirsträichen, well dee mer 
och perséinlech ganz wichteg ass, dat ass de Punkt 
vun de Formatiounen, deen och elo ganz kloer Be-
standdeel vun der Reform ass. Fir d’Personal am 
Museksunterrecht besteet eeben elo d’Méiglechkeet, 
eng 30 Deeg Formation continue an deene Fächer ze 
maachen, déi si jo och an hirem Alldag begleede res-
pektiv déi och an hirem berufflechen Alldag nëtzlech 
sinn.
An hei hu mer eeben elo déi Formation spéciale, déi 
d’Conservatoiresprofesseren am Stage maachen, 
opgemaach och fir d’Formation continue. Domadder 
bidde mer hinnen eeben nach weider Méiglechkee-
ten, virun allem eng Ausbildung, déi un d’Gesetzgee-
bung an un d’Organisatioun vum Museksunterrecht 
gebonnen ass, an zousätzlech ginn déi pedagogesch 
Aspekter vum Beruff, déi och net onweesentlech sinn, 
hei eeben och weider beliicht.
Dat ass, an dofir betounen ech et, eeben en Novum, 
wat mer hei maachen. An domadder droe mer och 
sécherlech derzou bäi, dass eeben de Museksunter-
recht nach besser gëtt, wéi e scho war, respektiv dass 
mer eeben och nach eng nei Qualitéitsdimensioun 
mat erabréngen.
Nach ee Wuert zur Fiche financière, well dat hei och 
elo vun e puer Riedner ugeschwat ginn ass. Et ass 
sou, beim initiale Projet war eng Fiche financière der-
bäi, do ware schonn déi Estimatioune gemaach ginn, 
wat dee Surcoût eebe fir d’Gemenge géif mat sech 

bréngen. Mee et ass richteg, et misst een eigentlech 
sou de Reflex hunn, systematesch bei Gesetzer, déi 
hei am Haus gestëmmt ginn, dass mer dann och sou 
eng Fiche financière derbäi hunn, dass et och méi 
kloer ass, wat fir e finanziellen Impakt dat herno op 
d’Gemengen huet.
Voilà, dëst betount, Här President, sinn ech frou, 
dass mer, wéi gesot, haut deen Accord mat de Ge-
werkschafte kënnen ëmsetzen, dass mer dat elo alles 
konnten zesumme maachen, eebe mat eise Leit aus 
de Ministèren, zesumme mat de Gewerkschaften, an 
dann ass et elo un der Chamber, dëst positiivt Gesetz 
op en Enn ze bréngen.
An dofir soen ech Iech alleguerten e grousse Merci 
dofir, an dann nach eng Kéier e grousse Merci fir déi 
Zesummenaarbecht, déi mer an der Interieurskom-
missioun haten. Mir hu vill diskutéiert, mir waren 
eis net ëmmer …, am Ufank ware mer net ëmmer 
der selwechter Meenung, mee dat mécht een eeben, 
dann diskutéiert een zesummen, ëmmer ganz kon-
struktiv. An am Endeffekt sinn awer déi grouss Re-
formen, déi och am Gemengesecteur elo ustoungen, 
ëmmer eigentlech unanime gestëmmt ginn. An ech 
fannen, dat ass och e ganz, ganz staarkt Zeechen no 
bausse fir eis Gemengen, an dofir wollt ech Iech nach 
eng Kéier e grousse Merci soen.
M. Fernand Etgen, Président | Merci villmools der 
Madamm Inneministesch Taina Bofferding. An den 
Educatiounsminister Claude Meisch iwwerhëlt elo de 
Relais fir d’Regierung.
M. Claude Meisch, Ministre de l’Éducation nationale, 
de l’Enfance et de la Jeunesse | Jo, Här President, just 
ganz kuerz. Et ass flott ze gesinn, datt mer viru méi 
wéi engem Joer hei d’Gesetz iwwert den Enseigne-
ment musical gestëmmt hunn – an eenzel Riedner 
sinn dorobber agaangen –, dat war eng däitlech Op-
wäertung vum Enseignement musical.
An am Package dra war eigentlech och eng Op
wäertung vun de Karriäre vun de Museksenseignantë 
virgesinn, well dat eent geet net ouni dat anert. A 
mir mussen och Jonker motivéieren, sech fir eng 
professionell Richtung an deem dote Beräich, am 
Museksunterrecht, ze engagéieren a selwer ze be
geeschteren. An dofir sinn ech frou, datt mer haut hei 
och dann deen Deel vun der gesamter Reform vum 
Enseignement musical kënnen ëmsetzen.
Et ass alles gesot ginn, Här President. Vläicht een 
Aspekt, un deen ech nach wollt erënneren, dat ass, 
datt déi Karriäre jo schonn den 1. Januar 2023 sollten a 
Kraaft trieden, sou wéi de Gesetzestext et initialement 
virgesinn huet, an dat geschitt och elo hei retroaktiv, 
soudatt eigentlech déi Verzögerung, déi vum Wiessel 
vu Règlement grand-ducal op e Projet de loi komm 
ass, eigentlech net au détriment vun de Museksensei
gnantë komm ass. An ech denken, datt dat och wichteg 
ass, datt mer déi Engagementer, déi mer par rapport 
zu der FGFC an der ACEN geholl hunn, datt mer déi och 
voll a ganz hei kënnen honoréieren.
Villmools merci.
M. Fernand Etgen, Président | Merci villmools dem 
Här Educatiounsminister Claude Meisch. D’Diskus
sioun ass elo ofgeschloss.
Da kucke mer lo, ob et wierklech keng Mësstéin ginn, 
a kommen zur Ofstëmmung iwwert de Projet de loi 
8063.
Vote sur l’ensemble du projet de loi 8063 et dispense 
du second vote constitutionnel
D’Ofstëmme fänkt un. Mir maachen de Vote par pro-
curation. D’Harmonie ass net perfekt. De Vott ass of-
geschloss.

De Projet de loi ass mat 59 Jo-Stëmme bei kenger 
Nee-Stëmm a bei kenger Abstentioun ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles (par 
Mme Nancy Arendt épouse Kemp), Léon Gloden, Jean-
Marie Halsdorf, Mme Martine Hansen, MM. Max Hengel, 
Aly Kaes (par Mme Octavie Modert), Marc Lies,  
Mme Elisabeth Margue, M. Georges Mischo, Mme Octavie 
Modert, MM. Laurent Mosar, Gilles Roth, Jean-Paul Schaaf, 
Marc Spautz, Serge Wilmes (par M. Georges Mischo), 
Claude Wiseler et Michel Wolter ;
Mme Barbara Agostino, MM. Guy Arendt, André Bauler, 
Gilles Baum, Mme Simone Beissel, MM. Frank Colabianchi, 
Fernand Etgen, Gusty Graas, Mme Carole Hartmann,  
MM. Pim Knaff (par M. Gusty Graas), Claude Lamberty et 
Mme Lydie Polfer (par Mme Barbara Agostino) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;
MM. Jeff Engelen, Fernand Kartheiser et Fred Keup ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Dann ass et sou decidéiert.

4. 7524 – Projet de loi portant sur la qua-
lité des services pour personnes âgées et 
portant modification de :
1° la loi modifiée du 16 mai 1975 portant statut 
de la copropriété des immeubles bâtis ;
2° la loi modifiée du 8 septembre 1998 réglant 
les relations entre l’État et les organismes 
œuvrant dans les domaines social, familial et 
thérapeutique

Als nächste Punkt um Ordre du jour vun de Mëtte 
steet de Projet de loi 7524 iwwert d’Aféierung vun 
engem legale Kader fir d’Servicer fir eeler Leit. D’Rie-
dezäit ass nom Modell 1 festgeluecht an d’Wuert huet 
elo de Rapporter vun dësem Projet de loi, den hono-
rabelen Här Claude Lamberty. Här Lamberty, Dir hutt 
d’Wuert.
Rapport de la Commission de la Famille et de l’Inté­
gration
M. Claude Lamberty (DP), rapporteur | Här Presi-
dent, léif Kolleeginnen a Kolleegen, genee wéi a ganz 
Europa geet den Undeel un eelere Bierger och hei 
zu Lëtzebuerg ëmmer méi an d’Luucht. De medezin
nesche Fortschrëtt, besser Aarbechtskonditiounen an 
eng méi gesond Liewensaart a -weis suergen derfir, 
dass d’Liewenserwaardung vun de Mënschen allge
meng an d’Luucht geet.
E Bléck op d’Evolutioun vun der Alterspyramid weist, 
dass besonnesch den Undeel u ganz eelere Leit, Se
nioren iwwer 80 a méi, an de leschte Joren exponen-
tiell geklomm ass. Wärend d’Liewenserwaardung vun 
de Fraen ufanks den 90er bei ronn 79 Joer louch, läit 
se de Moment bei 84,8. Bei den Hären ass se dergéint 
vun 72,6 op 80,3 geklomm. An der Moyenne ginn 
d’Fraen hautdesdaags also ronn sechs Joer an d’Män-
ner ronn aacht Joer méi al wéi nach virun 30 Joer.

Zejoert hunn zu Lëtzebuerg ronn 95.000 Persounen 
iwwer 65 Joer gelieft, dat sinn zirka 15 % vun eiser 
gesamter Populatioun. An de leschte 40 Joer huet 
sech d’Unzuel u Seniore quasi verduebelt an d’Pro
gnose weise ganz genau weider an déi do Richtung. 
Et gëtt sech erwaart, dass mir bis 2060 ronn 200.000 
Senioren zu Lëtzebuerg liewen hunn.
Et ass also nëmme verständlech, dass sech de Secteur 
vun der Gesondheet, der Fleeg a besonnesch d’Struk-
turen an d’Servicer fir eeler Leit dem demografesche 
Wandel an der Entwécklung vun der Bevëlkerungspy-
ramid mussen upassen.
De Profill vun de Residenten an den Alters- a Flee-
geheemer huet sech iwwert d’Jore staark verännert. 
D’Altersmoyenne bei der Umeldung an de Strukturen 
ass däitlech an d’Luucht gaangen. Ee vun de Grënn, 
firwat d’Senioren haut ëmmer méi laang waarden, bis 
datt se an en Alters- oder Fleegeheem plënneren, ass 
sécherlech d’Entwécklung vun enger Panoplie u mo-
bille Servicer, déi d’Leit doheem kënne begleeden. An 
dat ass och kloer am Sënn vun eiser Politique du troi-
sième âge, déi sech fir de Maintien à domicile aus-
geschwat huet. Mir sinn eis doriwwer bewosst, dass 
déi eeler Leit sech oft doheem am wuelste spieren, an 
dat musse mir als Politick och ënnerstëtzen.
Wann dann awer gesondheetlech, kierperlech oder 
geeschteg Aschränkungen optrieden, déi net méi 
eleng duerch Soins à domicile ze meeschtere sinn, ass 
et wichteg, dass mir héichwäerteg Dages- a Laang
zäitstrukture fir fleegebedürfteg Leit hunn.
Mat der Alterung vun der Bevëlkerung wäert d’Nofro u 
Gesondheetsleeschtungen a Laangzäitfleeg an Zukunft 
weider klammen, dat weisen och d’Prognose vun der 
Inspection générale de la sécurité sociale. Wärend den 
Ament ronn 5.100 Persounen am Alter iwwer 65 Joer 
an enger Wunnstruktur liewen, kéint sech dës Zuel 
an den nächste 40 Joer, wéi gesot, verdräifachen. Och 
d’Unzuel u Persounen, déi vun de Soins à domicile pro-
fitéieren, kéint sech méi wéi verduebelen.
Als Politick musse mer derfir suergen, dass mir zu Lëtze- 
buerg prett sinn, fir dës gesellschaftlech Entwéck
lungen ze meeschteren. Mir musse weiderhin eng 
héich Qualitéit bei de Servicer garantéieren, sief dat 
bei de mobille Servicer doheem oder bei de Presta-
tioune vun den Alters- a Fleegeheemer. Dobäi ass et 
wichteg, datt mir den eelere Leit en héicht Mooss un 
Autonomie erlaben, fir datt se dignement kënnen al 
ginn an Acteur vun hirem eegene Liewe kënne blei-
wen.
Fir d’Qualitéit vun de Servicer fir eeler Leit ze ver-
besseren, hat d’Regierung schonn am Koalitiouns
accord eng Reform vum Gesetz vum 8. September 
1998 virgesinn, dat d’Relatiounen tëscht dem Staat 
an den Acteuren am sozialen, familiären an therapeu
tesche Beräich reegelt, dat sougenanntent „ASFT-Ge-
setz“.
De virleiende Gesetzesprojet huet als Objet, genee 
dës Reform an d’Realitéit ëmzesetzen, andeems mir 
verschidde Servicer fir eeler Leit ëmorganiséieren, fir 
eng besser Transparenz bei der Offer suergen a prezis 
Qualitéitskrittäre festleeën, un déi sech d’Prestatairë 
vu Fleegeservicer zukünfteg och mussen halen.
Wat d’Servicer fir eeler Leit betrëfft, ginn Adaptatiou-
nen u siwe verschiddene Prestatioune virgeholl, an 
zwar den Alters- a Fleegeheemer, de mobille Fleege-
déngschter, de Centres psycho-gériatriques, de Clubs 
Seniors, den Activités seniors, dem Repas sur roues 
an dem Telealarm.
Dësen Text leet ganz kloer fest, wat déi jeeweileg Ser-
vicer mussen ubidden a wat d’Leeschtunge sinn, op 
déi d’Leit e Recht hunn. Bis ewell war dat net ëmmer 

ganz kloer gereegelt. Et gëtt dann och genau definéi-
ert, wéi d’Infrastrukture mussen ausgesinn. An der 
Wunnstruktur gëtt zum Beispill e grousse Wäert op 
d’Parties communes geluecht, fir d’Zesummeliewen 
ze fërderen an de Leit d’Méiglechkeet ze ginn, aktiv 
um Liewen am Haus deelzehuelen. Mir wëllen evitéie-
ren, dass déi eeler Leit de ganzen Dag eleng an hirer 
Kummer bleiwen, dofir schafe mir Plazen, wou d’Be-
wunner sech treffen a begéine kënnen, fir zesummen 
hiren Alldag ze gestalten.
De Projet de loi definéiert och kloer d’Aufgabe vum 
Chargé de direction an d’Qualifikatiounen, déi dës 
Persoun muss virweisen. De Chargé muss souwuel 
Kenntnisser an der Gestioun wéi an der Gerontolo-
gie hunn, op d’mannst e Bachelor oder BTS hunn, e 
muss kënne Lëtzebuergesch schwätzen an entweeder 
Däitsch oder Franséisch an e muss d’Konditioune vun 
der Honorabilitéit erfëllen. An Zukunft kann e Chargé 
dann och zwee oder méi Servicer geréieren.
Den Text schaaft dann och d’Notioun vum „Règlement 
général“. All Gestionnaire vun enger Wunnstruktur 
muss e Règlement général adoptéieren, an deem 
de Projet d’établissement, den Organigramm vun 
der Struktur, de Sécherheetsplang an de Règlement 
d’ordre intérieur festgehale gi souwéi och e Concept 
de bientraitance oder e Konzept fir den Ëmgang mat 
demenzkranke Leit, fir nëmmen déi ze nennen. Eng 
ganz Oplëschtung heizou fënnt een natierlech am Ge-
setzesprojet.
Des Weidere gëtt kloer am Gesetz definéiert, wéi 
d’Kontrakter vun de Servicer fir eeler Leit mussen 
ausgesinn, souwuel wat d’Form wéi och wat de 
Contenu ubelaangt. De Kontrakt muss entweeder op 
Däitsch oder Franséisch geschriwwe sinn an de Ges
tionnaire gëtt derzou verflicht, dem Bewunner oder 
sengem Représentant légal de Contenu ze erklären. 
Op Demande mussen dës Erklärungen och op Lëtze
buergesch oder souguer an Zeechesprooch kënne 
gemaach ginn.
Fir d’Prise en charge vun den eelere Leit ze verbes
seren, mussen d’Gestionnairen an Zukunft en Dossier 
individuel iwwer all d’Bewunner féieren. Dësen Dos-
sier gëtt bei der Admissioun ugeluecht a reegelméis-
seg och à jour gehal. Nieft de perséinlechen Donnéeë 
vun der Persoun gëtt hei och de Kontakt vun der Ver-
trauenspersoun an eng Kopie vum Kontrakt hanner-
luecht.
Bis ewell hu mir am Gesetz ënnerscheet tëscht de sou-
genannte „Centres intégrés pour personnes âgées“, 
also Altersheemer, an de „Maison de soins“, also de 
Fleegeheemer. An Zukunft sollen dës Haiser ënnert 
engem eenzege Begrëff zesummegeluecht ginn, deem 
vun de „Wunnstrukturen“. An dëse Wunnstrukture 
soll d’Inklusioun an d’Zesummeliewe ganz groussge-
schriwwe ginn. Et sollen oppen Haiser sinn, an deene 
jidderee sech wuel spiert an aktiv um Liewe bannent a 
baussent der Struktur kann deelhuelen.
Wat déi mobill Fleegedéngschter betrëfft, mussen 
d’Prestatairen an Zukunft souwuel eng Aide à domi-
cile wéi verschidde Soins à domicile offréieren. Bis 
ewell hate se de Choix, just ee vun deene Beräicher 
ze couvréieren, ma an Zukunft soll all Prestataire eng 
ganzheetlech Prise en charge vun de Leit doheem 
kënnen assuréieren.
D’Centres psycho-gériatriques ginn ëmbenannt a 
„Centres de jour“ a sollen den eelere Leit weiderhin 
d’Méiglechkeet bidden, wärend dem Dag an engem 
Grupp kënne betreit ze ginn. Och d’Clubs Seniors 
wiesselen den Numm an heeschen an Zukunft „Clubs 
Aktiv Plus“. D’Servicer vum Telealarm, dem Repas sur 
roues souwéi d’Activités seniors ginn an dësem Ge-
setz einfach méi kloer definéiert.


